
VERDUIDELIKENDE MEMORANDUM MET BETREKKING TOT VOORHUWELIKSE KONTRAK-

MOONTLIKHEDE 

 

 

Daar is twee hoof bedelings van buitegemeenskap van goedere waar ŉ voorhuwelikse kontrak 

benodig word. As ŉ voorhuwelikse kontrak nie voor die huwelik aangegaan word nie, is die huwelik 

binne gemeenskap van goed. As julle dan dit wil verander na buitegemeenskap van goedere, wat 

wel kragtens Artikel 21 van die Huweliksgoedere Wet van 1984, Wet 88 van 1984, soos gewysig, 

wat wel met die Hooggeregshof se vooraf toestemming moontlik is, gaan dit duisende rande vir 

die hof aansoek kos asook die koste vir die opstel van die na-huwelikskontrak. So ŉ na-

huwelikskontrak geld egter net gewoonlik vanaf die datum van die hofbevel, wat dit matig, en 

benadeel nie skuldeisers vir wie julle voor die datum van die hofbevel geskuld het nie. Dit is daarom 

belangrik dat julle vooraf hierdie huwelikskontrak sluit. 

 

BEDELING 1: BINNEGEMEENSKAP VAN GOEDERE 

Ons hanteer nie hierin binne gemeenskap van goed nie want dit is nie ‘n goeie bedeling nie want 

die een word verantwoordelik vir die ander se skuld en as een insolvent raak, raak al twee 

insolvent.   

 

BUITE GEMEENSKAP VAN GOEDERE MET DIE AANWAS BEDELING 

Ek sal aanbeveel dat julle buite gemeenskap van goedere met die aanwasbedeling trou.  Dit 

beteken dat julle buite gemeenskap van goedere tydens julle huwelik getroud is, maar sou die 

huwelik beëindig hetsy by dood, hetsy by egskeiding, deel julle dan saam wat julle saam tydens 

die huwelik bymekaar gemaak het. In die kontrak word daar dan alle bates, wat julle tans voor die 

huwelik bymekaar gemaak het, teen hulle huidige markwaarde na aftrekking van die skulde 

daarop, gelys en uitgesluit.  As voorbeeld kan ek byvoorbeeld noem, sou elkeen ‘n kar hê, word 

die netto-waarde van die kar uitgesluit.  As die kar dus R150 000.00 werd is, maar daar word nog 

R100 000.00 geskuld, word slegs R50 000.00 in die kontrak as waarde ingevoeg want die R100 

000.00 se skuld gaan tydens die huwelik betaal word.   

 

Dus moet julle dan vir my ‘n lys van julle goedere met die geskatte tweedehandse waardes maak.  

As julle oor enige pensioenbelang beskik, moet julle ook die besonderhede van die pensioenfonds 

gee en ook die kontantwaardes van enige polisse. Kontantwaardes van die polis is dus nie wat die 

polis eendag gaan uitbetaal of wat ‘n lewensdekking bv. behels nie. Normaalweg het ŉ lewenspolis 

in die eerste drie jaar bykans geen kontant waarde nie. 

 

Die aanwasbedeling het verder die voordeel dat tydens die huwelik geen skuldeiser enige een van 

julle kan aanspreek vir die ander se skuld nie. Die Balju kom egter en lê beslag op alles by die huis, 

maar dan moet die party wat nie die skuld aangegaan het nie, die huwelikskontrak tesame met 

die bewyse van eienaarskap, byvoorbeeld kwitansies, bankstate waarop betalings vir goedere 

aangedui is, krediet koop kontrakte ens. in ŉ beëdigde/bevestigde verklaring aan die balju gelewer 

word waarna die goedere gewoonlik deur die skuld eiser vrygestel word, anders deur die hof. As 

een party tydens die huwelik insolvent sou raak, dan word net daardie party insolvent.  Die 

insolvensie wet maak egter voorsiening daarvoor dat die ander party se bates onder beslag 

geneem word, totdat die eienaarskap bewys word en vrystelling deur die kurator dan eers verleen 

word. Dit is dus baie belangrik dat julle behoorlike dokumentêre bewyse hou, bv. kwitansies, 

betalings, ens. van alles wat julle na die huwelik aankoop.  Dit is ook goed om dit in te skandeer en 

elektronies te bewaar.  Dit help ook in versekeringseise want dan het julle alle bewyse, sou daar 

‘n inbraak of skade plaasvind.  

Geen skuldeiser het ‘n eis teen die ander party omdat die een party eendag by dood of by 

egskeiding, ‘n aanspraak op die ander se aanwas gaan hê nie, dit wil sê die aanwas eis word eers 

betaalbaar by die einde van die huwelik.   

 

Die Huwelikskontrak moet voor die Huwelik geteken word.  Die Huwelikskontrak word dan in die 

Aktekantoor daarna geregistreer.  Julle kry ‘n brief by my as notaris by ondertekening van die 

kontrak vir die huweliksbevestiger wat aandui hoe julle trou.  Die oorspronklike Huwelikskontrak 

bly altyd in my Protokol.  Die duplikaat-oorspronklike, wat julle gelyktydig met die eerste een 

teken, word by die Aktekantoor binne 3 maande na datum van aangaan van die ooreenkoms 

geregistreer.  Die Aktekantoor mikrofilm dit.  So na 2 maande moet julle dan navraag doen om die 

gemelde geregistreerde kopie by ons te kom afhaal vir veilige bewaring. 

 

Ons doen ook ‘n gratis Testament tydens die ondertekening van die Huwelikskontrak.  Dit is net 

om jong mense te help om onmiddellik ook oor ‘n Testament te skik.    Dit sê basies dat, sou een 

party te sterwe kom, erf die ander een sy/haar goed, maar julle kan bv. spesifieke sentimentele 

bates, bv. oupas se geweer of die ouma se ring, aan iemand spesifiek bemaak.  Sou julle saam te 

sterwe kom, bv. in ‘n motorongeluk, sê die konsep-Testament dat elkeen se goedere na sy/haar 

ouers gaan.  Julle hoef nie verplig om dit te teken nie. 

 

Baie belangrik wat julle moet onthou is dat ‘n Huwelikskontrak en Testament altyd in die 

teenwoordigheid van twee getuies wat gelyktydig teenwoordig is, onderteken moet word.  Die 

Huwelikskontrak moet voor ‘n notaris, en ek is  ‘n notaris, geteken word.  Sommige prokureurs, 

wat nie notaris is nie, laat die mense ‘n volmag teken en dan moet hulle weer voor ‘n notaris gaan 

verskyn om dit te laat teken.  Ons het onlangs ‘n geval gehad waar die prokureur nie voor die 

huwelik voor ‘n Notaris gaan verskyn het nie en gevolglik was die partye toe binne gemeenskap 

van goedere getroud en het hulle dit toe eers baie jare later uitgevind.   

By die einde van die Huwelik word die netto-waardes van elkeen se boedel in die geval van die 

aanwasbedeling bepaal.  Die party, wat dan meer het as die ander, moet dan die helfte van daardie 

verskil aan die ander party oorbetaal.  Dit is die “aanwas-eis”.  ŉ Erfenis, skenkings, dit  wat 

spesifiek in die kontrak uitgesluit is, persoonlike eise, byvoorbeeld derdeparty eis-gelde en 

lastereis gelde, plus ŉ inflasie aanpassing daarop, word uitgesluit, dit wil sê dit word nie in 

aanmerking geneem by die bepaling van ‘n party se netto-boedelwaarde voordat die verskil bepaal 

word nie.   

 

BUITEGEMEENSKAP VAN GOEDERE SONDER DIE AANWAS BEDELING 

Die huwelik buite gemeenskap sonder die aanwasbedeling beteken dat julle tydens die huwelik 

buite gemeenskap van goed getroud is en by die einde van die huwelik hetsy by dood, hetsy by 

egskeiding, behou elkeen al sy/haar goed. Elkeen bly ook verantwoordelik vir sy/ haar skuld 

benewens die plig om te kan bewys dat die goedere wel aan die een party behoort in die geval van 

beslaglegging soos elders hierin verduidelik.  Dit werk dikwels onbillik, veral waar jong mense trou, 

uit, want wanneer die vrou byvoorbeeld die agt kinders moet groot maak en die man die miljoenêr 

word, stap hy uit as miljoenêr en die vrou met omtrent niks.  Dit skep dikwels wantroue in ‘n 

huwelik en mens wil dit nie hê nie en regverdigheid en billikheid oortuig dat die aanwasbedeling 

waarskynlik vir jonger mense die billiker bedeling is maar dit is julle keuse.   

 

WET OP ONDERHOUD VAN OORLEWENDE AFHANKLIKE GADES 

Wanneer ŉ party buite gemeenskap van goedere sonder die aanwas bedeling trou en hy/sy onterf 

die ander party, het die oorlewende eggenoot ŉ onderhoud eis teen die boedel van daardie 

eggenoot, mits ŉ onderhoudsbehoefte bewys kan word. 

Skakel ons oor die verdere navrae en ons fooie is billik.  Dit sluit die konsultasie, die registrasie van 

die Huwelikskontrak in die Aktekantoor met insluiting van die Aktekantoor-gelde, en ŉ gratis 

basiese testament in. 

 

Ons verneem graag van julle. 

  

Die uwe 

CJA LOURENS 

LOURENS PROKUREURS 

 

Kopie reg voorbehou 

 


